
YUKSAK XIZMAT KO‘RSATISH TUSHUNCHASI VA UNING O‘ZBEKISTON
QONUNCHILIGIDA IFODALANISHI MASALALARI

Tursoatov Sodiq Xudoyor o‘g'li
O‘zbekiston Respublikasi FA Davlat va huquq instituti mustagqil tadqiqotchisi

Annotatsiya. Maqolada huquqiy rag‘batlantirish siyosatida yuksak xizmat ko‘rsatish tushunchasi va uning
ahamiyati, yuksak xizmat ko‘rsatish belgilari, tarkibi, tasnifi, tadqiqotchilarning yuksak xizmat ko‘rsatish
tushunchasiga bo‘lgan yondashuvlari, O‘zbekiston davlat mukofotlari to‘grisidagi qonunchilikda yuksak xizmat
ko‘rsatishning ifodalanishi masalalari tahlil qilingan.

Kalit so‘zlar: ragbatlantirish, huquqiy siyosat, yuksak xizmat, yuksak xizmat tushunchasi, belgilari, tasnifi,
gonunchilikda yuksak xizmatning ifodalanishi.

DOI: https://doi.org/10.47390/SPR1342V5S16Y2025N23

Yangi O‘zbekiston suveren, demokratik, huqugqiy, ijtimoiy, dunyoviy davlat barpo etish
yo‘lida sobitqadamlik bilan olg‘a bormoqda. Bu yo‘lda Vatani, xalqi, davlatiga sadoqgat bilan
xizmat qiladigan fuqarolar va ularning birlashmalari, butun jamiyat yelkama-yelka turib
faoliyat ko‘rsatadi. O‘zbekiston Respublikasi Prezidenti Sh.Mirziyoyev ta’kidlaganidek, “Yangi
O‘zbekistonga xalqimizning orzu-intilishlarini teran anglaydigan, unga sadoqat bilan xizmat
qilishni muqaddas burch, deb biladigan, bilimdon va gat’iyatli rahbarlar zarur. Davlat xizmatiga
yuksak intellektual salohiyat va yangicha tafakkurga ega, mustaqil fikrlovchi, vatanparvar va
0z xalqiga sodiq, zamonaviy bilim va ko‘nikmalarni o‘zlashtirgan, yuqori malakali
mutaxassislarni jalb qilishga garatilgan kadrlar siyosatini davom ettiramiz”[1.-B.91-92.].

Hozirgi sharoitda shaxsning ijtimoiy faol yuksak xizmati masalasi alohida ahamiyat kasb
etadi. Yuksak xizmat ko‘rsatish bugungi kunda amaliyotda tez-tez foydalanilayotgan huquqiy
rag‘batlar singari o‘ta samarador huqugqiy vositani qo‘llash uchun asos bo‘lib xizmat qiladi.
Yuksak xizmatlar davlat, umuman butun jamiyatga, o‘zining miqyosiga ko‘ra, odatiy harakatlar
natijasidan bir necha barobar ortiq foydali natijalar olib keladi va ijtimoiy taraqqgiyotning bosh

omili bo‘lib hisoblanadi. «Yuksak xizmat» tushunchasi har qanday jamiyatning hayotiy
faoliyatida kechayotgan o‘ta muhim jarayonlarni ifodalaydi[2.-S.3.].

Shunga garamay mazkur huqugqiy tushuncha huqugshunoslik fanlarida nazariy jihatdan
tadqiq etilmagan. Prof. V.N. Kudryavsev fikricha, huquqiy rag‘batlantirish - bu muayyan yuksak
xizmatlar uchun mukofotlashdir. Lekin ushbu tushuncha ishlab chigilmagan, aniq huquqiy
mazmun bilan to‘ldirilmagan|[3.-S.87.].

Yuridik javobgarlikning asosi sifatida huquqgbuzarlik to‘g'risida juda kop tadqiqotlar
olib borilgan, qonunchilikda huquqgbuzarlikning tushunchasi va tarkibi mustahkamlab
qo‘yilgan. Lekin huquqiy rag‘batlantirish asosi sifatida yuksak xizmatlar to‘g‘risida tadqiqotlar
mutlago yo‘q. Huquq ijodkorligi va huquqgni qo‘llovchi organlar «yuksak xizmatlar»
tushunchasini turli darajadagi normativ va huquqni tatbiq etish hujjatlarida qo‘llashda yagona
nuqtai nazardan yondashmaydilar. Natijada ragbatlantiruvchi faoliyatda subyektivizm,
suiiste’'molliklarga yo‘l qo‘yiladi[4.-S.4.].

“Yuksak xizmat” tushunchasiga aniqlik kiritish, mustaqil huquqiy vosita va ham huquqiy
tartibga solish metodi sifatida rag‘batlantirishni qo‘llashda katta nazariy va amaliy ahamiyatga
ega. Huqugshunoslik fani oldida rag'batlantirishni qo‘llash uchun yagona va so‘zsiz asos bo‘lgan
shaxsning yuksak xizmatini har tomonlama tahlil etish masalasi o‘ta dolzarb ahamiyat kasb
etadi. Chunki nima, qachon va qanday holatda rag‘batlantirilishi lozimligini aniq bilish,
gonunchilikda rag‘batlantiruvchi normalarni ishlab chigish va mustahkamlashga imkoniyat
beradi[2.-S.10.].

Mazkur holatda «yuksak xizmatlar» tushunchasining mazmunini nima tashkil etishini
aniq tasavvur etish o‘ta muhimdir. Huqugshunoslar uchun yuksak xizmatlarni aniq tushunish,
uning belgilari, tasnifi va yuridik tarkibi katta ahamiyatga ega. Chunki bunda shaxsning tegishli
xulg-atvoriga nisbatan davlatning huquqiy ahamiyatga molik munosabati ifodalanadi. Shuning
uchun yuksak xulg-atvor, yuksak xizmat tushunchasining ilmiy asoslangan konsepsiyasi ishlab
chiqilishi zarur.

Huquqiy rag‘batlantirishning asosiy shakli sifatida davlat mukofotlari tahlil etilar ekan,
avvalambor yuksak xizmat tushunchasi, uning boshqa huquqiy xatti-harakatlardan farqlovchi
muhim belgilarini ko‘rsatib o‘tish lozim. Yuksak xizmatning muhim belgilariga quyidagilarni
kiritish mumkin: birinchisi, tashqi namoyon bo‘lish shakli - odatiy huquqiy xatti-harakat
doirasidan chetga chiquvchi, faol ijobiy harakat; ikkinchisi, aniq moddiylashgan harakat - aniq
ijjobiy natija; uchinchisi, fagat shaxs (shaxslarga) foyda keltiruvchi emas, balki butun jamiyat,
davlatga foyda keltiruvchi natija; tortinchisi, huquq subyekti tomonidan muayyan sabablarga
ko‘ra (yuksak axloqiylik, axloqiy-moddiy manfaatdorlik, jamiyat, alohida shaxslar manfaati
uchun, kop hollarda o‘ziga zarar bo‘lsada, ichki e’tiqod bilan muayyan harakatlarni amalga
oshirish) anglangan holda maqsadga yo‘naltirilgan harakat mahsuli sifatida erishilgan natija;
beshinchi, davlat organlari tomonidan loyiq nomzodlarni mukofotlash uchun ishlab chiqgilgan
baholash mezonlariga tushadigan natija[5.-S.84-89; 6.-5.16-17.].

Demak, yuksak xizmat huquq subyektining maqgsadga yo‘naltirilgan, odatiy huquqiy
xatti-harakat doirasidan chetga chiquvchi, davlat, jamiyat yoki alohida shaxslarga katta foyda
keltiradigan, davlat organi tomonidan mukofotlash uchun faktik asos deb baholangan harakati
natijasidir[2.-S.17.].

Duel V.M.ning ta’kidlashicha, xizmat ko‘rsatish - bu huquq subyektining odatiy huquqiy
xatti-harakati doirasidan chiquvchi, magsadga yo‘naltirilgan, davlat, jamiyat va alohida

shaxslarga katta foyda keltiradigan, davlat organlari tomonidan eng loyiq nomzodlarni
mukofotlash magsadida ishlab chiqgilgan baholash mezonlariga muvofiq keluvchi faoliyati
natijasidir[6.-S.10.].

Tipikina Ye.V. yuksak xulq-atvorga quyidagicha ta'rif beradi: «yuksak xulg-atvor - bu
normativ mustahkamlangan, odatiy, zarur xulqg-atvordan ustun bo‘lgan, rag‘batlantirish
chorasini qo‘llashni taqozo etadigan, ham alohida shaxslar, davlat va butun jamiyat uchun
o‘zaro manfaatli ijtimoiy-faol, o‘ta foydali, lozim huqugqiy xulq-atvordir. Yuksak xulg-atvor - bu
oddiy huquqiy xulg-atvor bo‘lmasdan, u huquqiy xulg-atvorning oliy shakli, huquqqa
muvofiqlikning oliy darajasidir. Yuksak xulq-atvorning o‘zagini yuksak xizmat tashkil etadi[2.-
S.7-8.].

Yuksak xizmat esa - subyekt tomonidan o‘zining majburiyatlarini oshirib bajarishda,
yoki u tomonidan umumtan olingan foydali natijaga erishishda, o‘zining miqyosiga ko‘ra, oddiy
harakatlar miqyosidan oshib ketadigan va rag‘batlantirish choralarini qo‘llash uchun asos
bo‘lib xizmat qiladigan ixtiyoriy, lozim, ongli - irodaviy, vijdonan, ijtimoiy-faol huquqiy xatti-
harakat hisoblanadi[2.-S.8.].

Yuksak xizmat turli mezonlar asosida tasniflashini mumkin: subyekt tarkibiga ko‘ra —
jamoaviy va yakka shakldagi; ijtimoiy ahamiyatliligi darajasiga kora - oddiy, maxsus, alohida,
o‘ta yuksak, o‘ta ahamiyatli; gonunchilikda ifodalanish shakliga kora - bevosita yuksak xizmat
va yuksak xulg-atvorning boshqa shakllari; faoliyat tarmog ‘i (sohasi)ga ko‘ra - mehnat, xizmat
(harbiy yuksak xizmatlar, huquqni muhofaza qilish sohasidagi yuksak xizmatlar), qonun
ijjodkorlik faoliyatidagi yuksak xizmatlar va h.k. [2.-S. 8.].

Yuksak xizmat ko‘rsatishni tasniflash - bu ragbatlantiruvchi huquq normalarida ko‘zda
tutilgan yuksak xizmat ko‘rsatishning aniq tarkibi bilan amalda sodir etilgan xatti-harakat
o‘rtasidagi muvofiqlik, aynanlikni o‘rnatishdan iborat[2.-S.8.].

Yuksak xizmatlar tarkibi - bu yuksak xizmat mohiyatining ichki ifodasi, tashqi
ifodalangan ijtimoiy foydali, huquqiy xatti-harakatni yuksak xizmat sifatida tavsiflashga imkon
beruvchi rag'batlantiruvchi huquq normasida mustahkamlangan obyektiv va subyektiv
belgilari tizimidir.

Yuksak xizmat elementi - bu uning tarkibiy qismi bo‘lib, o‘zida yuksak xizmat ko‘rsatish
xulg-atvorining turli tomonlariga muvofiq keluvchi belgilar guruhini gqamrab oladi. Yuksak
xizmatning har bir tarkibiy qismi o‘zida obyektiv va subyektiv elementlarni
mujassamlashtiradi. Obyektiv elementlarga yuksak xizmatning obyekti va obyektiv tomoni;
subyektiv elementlarga - yuksak xizmatning subyekti va subyektiv tomoni tegishlidir.
Rag'batlantirishning shartlaridan biri yuksak xizmat ko‘rsatish xulqg-atvori obyektiv va
subyektiv elementlar tarkibining bir butunligi hisoblanadi. Faqat ularning yig‘indisi yuksak
xizmat tarkibi mavjudligi to‘g‘risida xulosa qilishga imkon beradi.

Yuksak xizmat subyekti - bu yuksak xizmat ko‘rsatgan aqli raso jismoniy shaxs (yakka
tartibdagi shaxs) va jamoa (huquqiy layoqatga ega yuridik shaxs, ijodiy guruh, fugarolarning
boshqga birlashmalari, davlat hokimiyati organlari, 0‘zini-ozi boshqarish organlari, tuman,
shahar, viloyat va boshqalar. Yuksak xizmat ko‘rsatishning yakka subyekti umumiy va maxsus
bo‘ladi[2.-S.9.].

Yuksak xizmatning obyekti - bu yuksak xizmat ko‘rsatish xatti-harakati garatilgan
ijtimoiy munosabatlardir. Jamiyat uchun yuksak xizmat obyekti ganchalik muhim va qgimmatli
bo‘lsa, uning darajasi ham shunchalik yuqori hisoblanadi. Yuksak xizmatning obyektlari jamiyat

hayotiy faoliyati sohalariga bog‘liq ravishda turlarga bo‘linadi. [jtimoiy munosabatlar ganchalik
xilma-xil bo‘lsa, yuksak xizmat obyektlari ham turlichadir.

Yuksak xizmatning subyektiv tomoni - shaxsni o‘zining yuksak darajadagi xatti-
harakatiga va uning oqibatlariga nisbatan subyektiv (ruhiy) munosabatini tavsiflovchi belgilar
yig‘indisidir.

Yuksak xizmatning subyektiv tomonini quyidagi subyektiv belgilar tavsiflaydi: a)
shaxsni o‘zining yuksak darajadagi xatti-harakati va uning oqibatlariga nisbatan ikki shaklda
namoyon bo‘ladigan subyektiv munosabati: yuksak xizmat subyekti oz harakatining ijtimoiy
foydaliligini anglaydi va uni sodir etishni istaydi, ozining miqyosiga ko‘ra odatiy harakatlar
natijasidan ortiq bo‘lgan, umumtan olingan foydali natija shaklidagi oqgibatlarning vujudga
kelishi muqarrarligini yoki imkoniyatini oldindan his etadi va umum manfaati uchun uning
vujudga kelishini istaydi; yuksak xizmat subyekti o0z harakatlarining ijtimoiy foydali ekanligini
rasman anglaydi, uni fagat yuzaki ravishda, rag‘batlantirishni ko‘zlab amalga oshiradi, yuksak
natijaga erishish imkoniyatini yoki vujudga kelishi muqarrarligini oldindan ko‘ra biladi va faqat
rag‘batlantirilish, e’tibor, shuhrat uchun unga erishishga intiladi; b) motiv; v) maqgsad; g)
hissiyot[2.-S.9.].

Yuksak xizmatning obyektiv tomoni - obyektiv borligda yuksak xizmatning tashqi
namoyon bo‘lishi, yuksak xizmatni tavsiflovchi tashqi belgilar yig‘indisidir. Yuksak xizmat
obyektiv tomonini quyidagi belgilar tavsiflaydi: yuksak xizmat xatti-harakati; oqibat; yuksak
xizmat xatti-harakati bilan vujudga kelgan oqibat o‘rtasidagi sababiy bog‘lanish. Qo‘shimcha
belgilar bo‘lib: yuksak xizmat ko‘rsatish xatti-harakatini sodir etish vaqti, joyi, shart-sharoiti,
usullari va vositalari hisoblanadi.

0z navbatida yuksak xizmatni rag'batlantiruvchi huquqiy normalarda aniq va batafsil
bayon etilishi, huquqiy rag‘batlantirish samaradorligini oshirishga ko‘maklashadi, shu bilan
birga ularni ham nazariy tadqiq etish va ham rag‘batlantiruvchi huquqiy amaliyot uchun muhim
ahamiyat kasb etadi.

Huquqiy rag'batlantirishning belgilari ajratib ko‘rsatilganda, ularning orasida eng
muhimi yuksak xizmat ekanligi ta’kidlanadi. Yuksak xizmat - shart-sharoit, huquqiy
rag‘batlantirishni qo‘llash uchun asosdir.

Xizmat ko‘rsatish va rag‘batlantirish o‘rtasida qat’iy genetik bog'liglik mavjudligini
gadimdayoq bilganlar. E.Rotterdamskiyning fikricha, qayerda xizmat ko‘rsatishga joy bo‘lmasa,
u yerda jazolash uchun ham va taqdirlash uchun ham o‘rin yo‘qdir[7.-S.260.]. O‘z vaqtida
R.Iering ta’kidlab o‘tganidek, rag'batlantirish jazolashga qarama-qarshidir; jamiyat o‘z oldida
aybdor bo‘lganni jazolaydi, kim xizmat ko‘rsatsa uni taqdirlaydi[8.-S.121.].

Ko‘pchilik hollarda normativ hujjat yoki rag'batlantiruvchi huqugni qo‘llovchi aktda
xizmat ko‘rsatish to‘g'risida so‘z boradi, shu bilan xizmat ko‘rsatish va rag'batlantirishning
bog'ligligi ta’kidlanadi. Lekin «xizmat ko‘rsatish» tushunchasi turli darajadagi hujjatlarda
qgo‘llansa-da, unga ta’rif berilmaydi.

O‘zbekiston Respublikasining “Davlat mukofotlari to‘grisida”gi (11.04.2018-y.)
Qonunda belgilanganidek, “davlat mukofotlari fugarolarni ularning mamlakat mustagqilligini
mustahkamlashga, tinchlik va barqarorlikni saqlashga, mamlakatning iqtisodiy, siyosiy, sotsial,
ilmiy, intellektual, ma’naviy salohiyatini hamda mudofaa qudratini oshirishga qo‘shgan hissasi,
davlat va xalq oldidagi faoliyatning ijtimoiy, xayriya, gumanitar sohalaridagi hamda boshqa
sohalardagi xizmatlari uchun rag‘batlantirishning oliy shaklidir” [9.].

0‘zbekistonning alohida davlat mukofotlarini ta’sis etish to‘g‘risidagi gonunlarida ham
ko‘proq “yuksak xizmat”, “alohida xizmat”, “ulkan xizmat” ko‘rsatish to‘grisidagi qoidalar
mustahkamlangan. Jumladan, “O‘zbekiston Qahramoni” unovni va oltin medalini ta’sis etish
to‘grisidagi qonun va qonun bilan tasdiglangan nizomga binoan, “O‘zbekiston Qahramoni”
unvoni oliy darajadagi mukofot bo'lib, O‘zbekiston Respublikasining fuqarolariga davlat va xalq
oldidagi gahramonona jasorat ko‘rsatish bilan bog‘liq xizmatlari uchun beriladi[10.]; yoki,
“Amir Temur ordenini ta’sis etish to‘g‘risida”gi qonun bilan tasdiqlangan “Amir Temur” ordeni
to‘grisidagi nizomga binoan, “Amir Temur” ordeni bilan O‘zbekiston Respublikasi fugarolari
davlatchilikni mustahkamlashdagi ulkan xizmatlari, me’'morchilikni, ilm-fan, adabiyot va
san’atni, shu jumladan harbiy mahoratni rivojlantirishga qo‘shgan ulkan hissalari uchun
mukofotlanadilar. “Amir Temur” ordeni bilan davlatlararo hamkorlikni, tinchlikni hamda
xalglar o‘rtasida do‘stlikni mustahkamlash ishiga alohida hissa qo‘shganlik uchun ham
taqdirlanadilar[11.].

Xizmat ko‘rsatish qonunchilikda qanday tartibga solinganligiga e’tibor beradigan
bo‘lsak, uning mazmunida «yuqori darajada oshirib bajarish» borligini ko‘rishimiz mumkin.
Masalan, «Mardlik uchun», «Qahramonlik uchun», «Buyuk xizmatlari uchun», «Yuksak
natijalari uchun», «Ko‘p yillik samarali faoliyati uchun», “ko‘p yillik vijdonli mehnati uchun».
Darhaqiqat, O‘zbekiston Respublikasi Prezidentining 2024-yil 27-avgustdagi “O‘zbekiston
Respublikasi mustagqilligining o‘ttiz uch yilligi munosabati bilan davlat xizmatchilari hamda
ishlab chiqarish va ijtimoiy-iqtisodiy sohalar xodimlaridan bir guruhini mukofotlash
to‘g'risida”gi Farmonida mukofotlash asoslari quyidagicha keltiriladi: “Mamlakatimizning
igtisodiy qudratini mustahkamlash, barcha soha va tarmogqlarda islohotlarni muvaffaqiyatli
amalga oshirish borasidagi ko‘p yillik samarali mehnati, yurtimiz taraqqiyoti va xalqimiz
farovonligini ta’'minlash, Yangi O‘zbekistonning xalqaro maydondagi obro‘-e’tibori va nufuzini
yuksaltirishga qo‘shgan munosib hissasi, ilg‘or innovatsion texnologiyalarni amaliyotga joriy
etish, zamonaviy ishlab chigarish quvvatlarini yaratish, hududlar infratuzilmasini jadal
rivojlantirishdagi ulkan xizmatlari, jamiyatimizda ijtimoiy barqarorlikni saqlash, ma'naviy
yangilanishga erishish, yosh avlodni Vatanga muhabbat va sadoqat, milliy va umuminsoniy
gadriyatlarga hurmat ruhida tarbiyalash yo‘lidagi ibratli faoliyati hamda jamoat ishlaridagi faol
ishtiroki” [12.].

Xizmat ko‘rsatishni baholash ham qiyin masala hisoblanadi. 0.M.Kiselevaning fikricha,
«xizmat ko‘rsatish - bu asosida bir tomondan, subyektlarning maqgsadi va motivi, ikkinchi
tomondan, rag‘batlantirish asosini tashkil etuvchi yuridik ahamiyatga molik ishlar yotuvchi
ijtimoiy faol harakat hisoblanadi». Boshqacha qilib aytganda, fagatgina ijtimoiy foydali faoliyat
yuridik fakt sifatida baholanishi mumkin. Shuning uchun xizmat ko‘rsatishni «obyektiv baho»
orqali emas, «faoliyat», «xulg-atvor», «xizmat» tushunchalari orqali ifodalash to‘g‘ri bo‘ladi.

Bizning fikrimizcha, xizmat ko‘rsatish - bu 0z vazifalarini yuqori darajada oshirib
bajarish yoki umume’tirof etilgan foydali natijaga erishish tufayli rag'batlantirish choralari
go‘llaniladigan vijdonan bajariladigan harakat hisoblanadi.

Xizmat ko‘rsatish quyidagi xususiyatlarga ega:

a) xizmat ko‘rsatish oz pozitiv majburiyatlarini bajarish bilan bog'liq ijtimoiy faol
harakatlarda namoyon bo‘ladi.

b) xizmat ko‘rsatish - bu shaxsning o'z vazifalarini vijdonan bajarishidir.
V.N.Kudryavsevning fikricha, «xizmat ko‘rsatish pozitiv motiv va maqsadda o‘z ifodasini topgan

shaxsning nafaqat obyektiv tashqi harakatlari, oz vazifasiga bo‘lgan ichki mas’uliyat bilan
yondashishi hamdir».

v) xizmat ko‘rsatish shaxsning o‘z vazifalarini yuqori darajada oshirib bajarishi
umume’tirof etilgan foydali natijalarga erishishi hisoblanadi. Bunda harakatlar oz vazifalari
doirasidan chetga chiqadi. Lekin bunday holatda huqugbuzarlik kabi pastga emas, balki
yuqoriga qarab qonun doirasidan chetga chiqish kuzatiladi. Bunda oddiy harakatlarga nisbatan
ulkan natijalar tufayli ulardan o‘tib ketgan harakatlar haqida so‘z boradi. Rag'batlantirish
alohida xizmatlar, mardlik va qahramonlik, belgilangan me’yorlardan oshirib bajarish (ish
faoliyatiga yangilik kiritib, uni qo‘llash, kasbiy mahorat va boshqalar) uchun belgilanadi.

g) huqugbuzarlikka nisbatan jazo choralari qo‘llanilganidek, xizmat ko‘rsatishda ham
rag'batlantirish choralari qo‘llaniladi.

Xizmat ko‘rsatganlik uchun (ragbatlantirish to‘grisidagi qonun hujjatlarida
belgilanganidek) uning darajasiga qarab rag‘batlantirish choralari belgilanadi. Bunda xizmat
ko‘rsatish rag‘batlantirishning qaysi turi qo‘llanilishini belgilashda asos bo‘ladi. Bunda quyidagi
tizimga mos keluvchi xizmat ko‘rsatish tasnifi muhim ahamiyatga ega.

1) xizmat ko‘rsatishning darajasiga qarab: tashkilot, muassasaning ishlab chiqarish
faoliyati bilan bog'liq xizmat ko‘rsatish (ushbu munosabatlar umumiy asoslarda O‘zbekiston
Respublikasining Mehnat kodeksida belgilangan bo‘lib, jamoaviy shartnoma va ichki tartib
goidalarida ular yanada aniqroq yoritilgan); jamoat birlashmalari va notijorat tashkilotlar
faoliyati bilan bog'liq xizmat ko‘rsatish.

2) xizmat ko‘rsatishning qanday sharoitlarda amalga oshirilganligiga qarab: oddiy
holatlarda (ko‘p yillik vijdonan mehnat) va favqulodda holatlarda (mardlik, gahramonlik
ko‘rsatish) turlariga bo‘linadi.

3) erishilgan umume’tirof etilgan natijaning xarakteriga ko‘ra xizmat ko‘rsatish aniq,
ya'ni jamiyat uchun foydali (yong‘in paytida qahramonlik ko‘rsatish, cho‘kayotgan odamni
qutqarish, ilmiy kashfiyot qilish va boshqalar) va shartli (jinoyat sodir etishdan ixtiyoriy
qaytish, huqugbuzarning yetkazgan zararni ixtiyoriy qoplashi, jazoni ijro etish muassasalarida
jazoni o‘tayotgan vaqtda namunali xulq atvor ko‘rsatish) turlarga bo‘linadi.

4) subyektlar doirasiga gqarab xizmat ko‘rsatish jamoaviy va shaxsiy bo‘lishi mumkin.
Agarda xizmat ko‘rsatish bir shaxs tomonidan emas, balki jamoaviy ko‘pchilik (laboratoriya,
kafedra, korxona, muassasa, tashkilot) tomonidan amalga oshirilgan bo‘lsa, jamoaviy xizmat
ko‘rsatish hisoblanadi.

5) ijtimoiy foydali tomonlarining darajasiga qarab xizmat ko‘rsatish oddiy va o‘ziga xos
turlarga bo‘linadi. O‘ziga xos xizmat ko‘rsatish davlat mukofotlari bilan oliy darajada
rag‘batlantiriladi.

Yuqorida aytib o‘tilgan fikrlardan ko‘rinib turibdiki, «xizmat ko‘rsatish» tushunchasini
gonunchilikda aniq shakllantirish lozim. Bu esa kelajakda huquqiy rag‘batlantirishlarni nazariy
va amaliy jihatdan tadqiq qilish, qonunchilikda belgilanadigan huquqiy rag‘batlantirishlarning
samaradorligini oshirish imkonini beradi. Xizmat ko‘rsatishning o‘ziga xos jihatlarini o‘rganish
orgali huquqiy rag‘batlantirish mexanizmini tartibga solish, huquq ijodkorligi va huquqgni
go‘llash jarayoniga ijobiy ta’sir qilishga erishish mumkin.

Shunday qilib, mukofotlash yordamida individning ijtimoiy faolligini oshirish va ijtimoiy
foydali xulg-atvorga erishish maqsadida, huquqda ijobiy rag'batlardan foydalanish
imkoniyatlari yaratiladi. Fan va amaliyot manfaatlari ehtiyoji asosida huquqda rag‘batlantirish

muammosini tadqiq etish huquqiy demokratik davlat rivojlanishi yo‘lidan boruvchi jamiyat
hayotida tashkiliy ibtidolarni to‘laligicha ochilishini ta’'minlash uchun huquqgning
rag'batlantiruvchi me’yorlari samaradorligini oshirish yo‘llarini aniglashga imkon beradi.

